
АЛҒЫ СӨЗ



    Биз бенен сизди саналы инсан етип жаратқан Аллаҳ тааланың Өзине
шексиз ҳамду-сәнелер болсын!

    Пайғамбарымыз Муҳаммад саллаллаҳу алайҳи ўа салламға таўсылмас
сәлем ҳәм салаўатлар болсын!

    Оның шаңарақ ағзалары ҳәм саҳабаларына Аллаҳ тааланың разылығы
болсын!

    Әзиз оқыўшы! Қолыңыздағы бул китапты қарақалпақшаға аўдарыў
барысында Қураны кәрийм, ҳәдиси шәрийф ҳәм темаға тийисли басқа да
араб тилиндеги сап дереклерден пайдаландық. Сондай-ақ, араб, өзбек ҳәм
қарақалпақ тили өзгешеликлерин инабатқа алған ҳалда сол тиллерге
тийисли сөзликлерди үйренип шығыў нәтийжесинде бул китапты
қарақалпақ тилине аўдарып, сиз – әзизлерге усынып отырмыз.

    Китапта Ислам дини ҳаққында, ийман, Аллаҳ таала, Қураны кәрийм ҳәм
оның нәзил болыўы, мөжизалары, ғайып, жаратылыс, дүньяның
жаратылыўы, руўх, қайта тирилиў, әжел, ақырзаман – қыямет күни,
истиғфар, әпиў, шәпәәт, тәўбе, үмит, ибадат, дәбдебепазлық иллети,
нәпси бәлеси, ғыйбат, ғәзеп, көре алмаўшылық, сүннет, бул дүньяның
имтиханнан ибарат екенлиги ҳаққында түсиник Аллаҳ тааланың илими
Қураны кәрийм кәлиймасы, Пайғамбарымыз Муҳаммад саллаллаҳу алайҳи
ўа салламның сүннети, ҳәдиси-шәрийфлер менен баян етилген. Сондай-ақ,
бир неше данышпан, алымлардың пикирлери де үйренилип, үзиндилер
алынған. Бул өз гезегинде айырым адамлардың бул бойынша
ғабырысыўларына айдынлық киргизиўи сөзсиз.

    Мине, Аллаҳ тааланың жәрдеми менен сиз әзизлерге «Ийман»
китабының қарақалпақ тилиндеги биринши басылымын усынар екенбиз,
бул китап үлкемиздеги диний орталықты саламатластырыўға, сап Ислам
дини ҳаққында белгили бир түсиник ҳәм билимге ийе болыўыңызға,
адамлар арасындағы базы бир түсинбеўшиликлердиң алдын алыўға,
беккем ерк-ықрарлы, ийманлы-инсаплы болыўға хызмет етиўине исенип
қаламыз.

    Китаптың таяр ҳалға келип, баспа жүзин көриўге шекем өз пикир
усыныслары ҳәм хызметлери менен көмекши болған барлық әзиз
инсанларға өзимиздиң шексиз миннетдершылығымызды билдиремиз. Егер
бул китаптан қандай да жақсылық тапсаңыз – Аллаҳ тааладан, ал нуқсан
ҳәм кемшилик тапсаңыз – кәмийнә хызметкериңизден деп билгейсиз.

